
Скопје, јули 2026 година	


Врз основа на член 2 став (2) од Одлуката за формирање на Совет за соработка меѓу Владата и граѓанското општество („Службен весник на Република Македонија“ бр. 98/16 и 164/17 и „Службен весник на Република Северна Македонија“ бр. 97/19, бр.116/21 и бр.269/24), Советот за соработка меѓу Владата и граѓанското општество, на седницата одржана на ---- 2026 година, донесе

ПРЕДЛОГ - ДЕЛОВНИК
за дополнување на Деловникот за работа на Советот за соработка 
меѓу Владата и граѓанското општество

Член 1
Во Деловникот за работа на Советот за соработка меѓу Владата и граѓанското општество бр.33-16/2 од 25.09.2025 година, во членот 35 став (1) по зборовите „15 дена“ се става запирка и се додаваат зборовите „освен во случаите утврдени со закон“.

Член 2
По членот 35 се додава нов член 35-а, кој гласи:

„Член 35-а
(1) Во случај кога Собранието на Република Северна Македонија (во натамошниот текст: Собранието) се обрати до Владата со барање Советот да предложи член од граѓанскиот сектор од областа на владеење на правото и правосудството во Комисијата за селекција на кандидати за членови на Судскиот совет на Република Северна Македонија, членот на Советот во областа Владеење на правото и борба против корупцијата, по електронски пат, ги информира мрежите и граѓанските организации со кои соработува во својата област за Повикот објавен на веб-страницата на Собранието, со барање заинтересираните организации да достават пријава за кандидат за член на Работната група на nvosorabotka@gs.gov.mk во рок не подолг од 2 дена.
(2) Во случај кога Собранието се обрати до Владата со барање Советот да предложи член од граѓанскиот сектор од областа на владеење на правото, правосудството и човековите права во Работната група за прелиминарна селекција на кандидати за членови на Советот на јавните обвинители на Република Северна Македонија, членот на Советот во областа Владеење на правото и борба против корупцијата и членот на Советот во областа Демократија, промоција и заштита на човековите права и добро владеење, по електронски пат, ги информираат мрежите и граѓанските организации со кои соработуваат во својата област за Повикот објавен на веб-страницата на Собранието, со барање заинтересираните организации да достават пријава за кандидат за член на Работната група на nvosorabotka@gs.gov.mk во рок не подолг од 2 дена.
(3) Генералниот секретаријат на Владата – организациона единица за соработка со граѓанското општество врши административна проверка на пријавите на организациите со кандидати за член на работните групи од ставовите (1) и (2) на овој член и ги известува членовите на Советот.
(3) Номинирањето на претставници на граѓанското општество во Комисијата од ставот (1) и Работната група од ставот (2) на овој член се спроведува со гласање по електронски пат. Гласањето се смета за важечко доколку гласале повеќе од половина од членовите на Советот. 
(4) Генералниот секретаријат на Владата – организациона единица за соработка со граѓанското општество, врз основа на регистрираните (електронски) гласови, ги известува членовите на Советот за резултатите од гласањето од ставот (3) на овој член и подготвува и доставува писмено известување до подносителот на барањето со податоци за номинираните претставници на граѓанското општество. Номинацијата на кандидатите се потврдува со заклучок на првата наредна седница на Советот. “. 

Член 3
Овој деловник влегува во сила со денот на донесувањето.

О б р а з л о ж е н и е

Со член 13 од Законот за Судскиот совет на Република Северна Македонија („Службен весник на РСМ“ бр. 269/25 и 132/26) и член 35 од Законот за Советот на јавните обвинители на Република Северна Македонија  („Службен весник на РСМ“ бр. 99/26), Советот за соработка меѓу Владата и граѓанското општество е утврден како надлежно тело за номинирање на еден член од граѓанскиот сектор од областа на владеење на правото и правосудството во Комисијата за селекција на кандидати за членови на Судскиот совет на Република Северна Македонија, односно еден член од граѓанскиот сектор од областа на владеење на правото, правосудството и човековите права во Работната група за прелиминарна селекција на кандидати за членови на Советот на јавните обвинители на Република Северна Македонија.
Повикот за определување на членови кои не се од редот на пратениците се објавува на веб-страницата на Собранието на Република Северна Македонија истиот ден кога се објавува огласот за членови на Судскиот совет, односно членови на Советот на јавни обвинители. Повикот трае осум дена за Комисијата за селекција на кандидати за членови на Судскиот совет) и седум дена за Работната група за прелиминарна селекција на кандидати за членови на Советот на јавните обвинители, од денот на објавувањето. Во овој рок, Собранието доставува писмено известување до Владата со барање за номинација на член од граѓанскиот сектор. 
Поради кусиот рок, со предложената измена на Деловникот за работа на Советот за соработка меѓу Владата и граѓанското општество се отстапува од редовната постапка за објавување на јавен повик на веб-страницата www.nvosorabotka.gov.mk и се предвидува дисеминација на информацијата за објавениот повик на Собранието по електронски пат од страна на членовите на Советот во областите Владеење на правото и борба против корупцијата или/и Демократија, промоција и заштита на човековите права и добро владеење, по електронски пат, до мрежите и граѓанските организации со кои соработуваат во својата област, пријава од заинтересираните организации со кандидати по електронски пат на nvosorabotka@gs.gov.mk во рок не подолг од 2 дена, административна проверка на пријавите од страна на Одделението за соработка со невладини организации на Генералниот секретаријат на Владата и одлучување од страна на Советот со гласање по електрони пат.


ИЗВОД НА ОДРЕДБИ ОД ДЕЛОВНИКОТ ЗА РАБОТА НА СОВЕТОТ ЗА СОРАБОТКА МЕЃУ ВЛАДАТА И ГРАЃАНСКОТО ОПШТЕСТВО ШТО СЕ МЕНУВААТ

Член 35
(1) Во случај кога Владата, орган на државната управа или граѓанска организација достави до Советот барање за номинирање на еден или повеќе претставници на граѓанското општество во советодавни и работни тела, рокот за кандидирање и избор по правило не може да биде пократок од 15 дена. 
(2) Генералниот секретаријат на Владата – организациона единица за соработка со граѓанското општество барањето за номинирање претставници на граѓанското општество во советодавни и работни тела го доставува до членовите на Советот со наведување на рокот во кој Советот треба да ја достави номинацијата и го објавува на  веб страницата на Советот во вид на јавен повик, заедно со образец на пријава на кандидатите.
(3) Членовите на Советот ги информираат и консултираат организациите во областа што ја претставуваат, за да се пријават на јавниот повик.
(4) По истекот на рокот за пријавување на јавниот повик, Генералниот секретаријат на Владата – организациона единица за соработка со граѓанското општество врши административна проверка на пријавите на организациите со кандидати за членови на советодавни и работни тела и ги известува членовите на Советот.
(5) Номинирањето на претставници на граѓанското општество во советодавни и работни тела се врши на првата наредна седница на Советот, по пат на јавно гласање, со кревање рака за секој од пријавените кандидати кои ги исполнуваат условите од јавниот повик.
(6) На барање на претседателот на Советот или најмалку една третина од членовите на Советот, на седницата на Советот се покануваат да присуствуваат кандидатите кои ги исполнуваат условите од јавниот повик, за лично да се претстават и да го образложат својот план за застапување на граѓанското општество во советодавното односно работното тело.
(7) Во итни случаи, номинирањето на претставници на граѓанското општество во советодавни и работни тела може да се спроведе со гласање по електронски пат. Гласањето се смета за важечко доколку гласале повеќе од половина од членовите на Советот. 
(8) Генералниот секретаријат на Владата – организациона единица за соработка со граѓанското општество, врз основа на регистрираните (електронски) гласови, ги известува членовите на Советот за резултатите од гласањето и подготвува и доставува писмено известување до подносителот на барањето со податоци за номинираните претставници на граѓанското општество. Номинацијата на кандидатите се потврдува со заклучок на првата наредна седница на Советот.

